
12

Che barbaccîo no fan ri Rossignœu,

Che gorga ri Canarj, e i Carderin!

Quando finiscian lô, ro ventixœu,

Fra fœuggia, e fœuggia andando ciancianin,

Pâ ch'o treppe, e o fa assì ro barbaggiœu:

E quando stiran torna ro cantin,

Lê taxe: cos'occorre? oxelli e venti,

Uña muxica fan de ciù instrumenti.


13

Fra ri âtri gh'è un oxello, chi ha re ciumme

De ciù coroî ro becco rosso, e storto,

E o parla comme noî, manco se lumme

De raxon o l'avesse: furbo e accorto

Sto Papagallo, che de sò costumme,

Armida ro lasciava andâ per l'orto,

O comença a parlâ: lô stan de stucco

A sentî cose dixe questo Cucco.


14

Nasce ra rœusa a ra mattin (o canta)

Bella, rossa, incarnatta, e galantiña,

E aværta a maraspærme, a mostra tanta

Bellessa perch'a l'è streita pomiña:

A mêzo dì a s'allarga, e lì atretanta

A ne mostra, e a se vedde scarlatiña;

Ma allandrigâ a ra seira, e sença fœugge

A no trœuva nesciun ciù chi ra vœugge.


15

Apponto comme questa se n'andemmo

Ancæu ti, deman mi (de chì a çent'anni)

E benchè torne Arvî, noî no tornemmo,

Che ogni anno crescian sempre ri maranni;

E per tossa, o per l'âsma inspâximemmo

O pr'arenella o pria: o vêgi xanni,

Da artetiche o podagre assidiæ,

Voremmo allora fâ j'innamoræ?


16

Terminaoù de parlâ, tutti d'accordo

D'este raxoin ri oxelli se compiaxan:

Lì Corombo, e Coromba, Torda e Tordo,

E quanti ciù ghe n'è tutti se baxan:

Pâ fin che nisciun’ærboro sæ sordo,

Ma che sentan amô, sibben che taxan;

Pâ che ra terra, e l'ægua fra de lô

Digghan: Che bella cosa l'è l'amô!


17

Fra queste deliziette, e fra sto canto,

Chi avereiva scciappaoù un cœu de prîa,

Và ra cabilda, e stan l'un l'atro accanto,

Govendosera in boña compagnia.

Sibben spesso è ro bosco, tanto e tanto

Ri doî Guerrê scrovin pe çærta via

Armida lì assettâ sciù l'ærba fresca,

Che con Rinaldo in scôso a rîe, e a tresca.


18

Scaveggiâ pe ro câdo a l'ha spointaoù

Davanti un vello fin de mossoliña:

A sûa, e pâ ch'o segge amê rosaoù

Ro suô sciù ra cêra incarnatiña:

Quello sò rîe, quell'œuggio appassionaoù

Azzonzan ciù carbon a ra foxiña:

Sciù lê a s'appoggia, e lê s'appoggia a lê

Servendose l'un l'âtro d'oreggê.

